
ᓂᕐᔪᑎᑦ ᑎᑎᕋᐅᔭᖅᓯᒪᔪᑦ ᑲᑎᑦᑎᓯᒪᖕᒪᑕ ᖃᐅᔨᔪᒥᓇᖅᑐᓂᒃ ᖁᕕᐊᓇᖅᖢᑎᒃ 
ᓂᕐᔪᑎᑦ ᒥᒃᓵᓄᑦ ᓈᒻᒪᒃᖢᑎᒃ ᓄᑲᖅᑎᖅᐹᕐᓄᑦ ᐅᖃᓕᒫᖅᑎᓄᑦ 
ᑎᑎᕋᐅᔭᖅᓯᒪᑦᑎᐊᖅᑐᖃᐅᖅᑐᓂᒃ ᓴᖅᑭᑦᑎᔾᔪᑕᐅᓪᓗᓂᓗ ᐊᔾᔨᐅᖏᑦᑐᒥᒃ 
ᐱᐅᑦᑎᐊᖅᑐᒥᒡᓗ ᓱᕈᓯᕐᓄᑦ ᑐᕌᖓᔪᓂᒃ ᓱᓕᔪᓂᒃ ᐅᑭᐅᖅᑕᖅᑑᑦ 
ᓂᕐᔪᑎᖏᓐᓄᑦ. ᐊᑐᓂᑦ ᐅᖃᓕᒫᒐᐃᑦ ᐃᓗᓕᖃᖅᐳᑦ ᓇᖕᒥᓂᖅ 
ᐊᑐᖅᓯᒪᔭᖏᓐᓂᒃ ᐅᑭᐅᖅᑕᖅᑐᒥᓗ ᓄᓇᖃᖅᖢᑎᒃ, ᐃᓚᖃᕆᓪᓗᑎᒃ 
ᑐᓴᕈᒥᓇᖅᑐᓂᒃ ᐃᓕᖅᑯᓯᖏᓐᓂᒃ ᖃᓄᐃᓕᖓᓂᖏᓐᓂᒡᓗ ᓂᕐᔪᑎᑦ ᐊᑐᓂᑦ.

ᑕᕝᕙᓂ ᕿᒥᕐᕈᐊᒐᕐᒥ, ᓱᕈᓯᑦ ᐃᓕᓐᓂᐊᕐᒪᑕ ᖃᓄᖅ ᐊᐃᕖᑦ ᕿᑐᕐᖓᒥᖕᓂᒃ 
ᐱᕈᖅᓴᐃᓲᖑᓂᖏᓐᓂᒃ, ᓇᓂᕐᒥᐅᑕᐅᓂᖏᓐᓂᒃ, ᑭᓱᓂᒃ ᓂᕿᖃᕐᓂᖏᓐᓂᒃ, 
ᐊᓯᖏᓐᓂᒡᓗ ᑐᓴᕈᒥᓇᖅᑐᓂᒃ, ᓲᕐᓗ ᖃᓄᖅ ᑐᒑᕐᒥᓂᒃ ᐊᑐᓲᖑᖕᒪᖔᑕ ᓯᑯᒥᒃ 
ᐊᖕᒪᖅᓯᔾᔪᑎᒋᓪᓗᒋᒃ ᐊᓂᖅᓵᕐᓂᐊᕋᒥ!

ᐊᐃᕕᖅ
ᐊᐃᕖᑦ ᐊᖏᔪᒻᒪᕆᐅᓪᓗᑎᒃ ᐳᐃᔨᐅᕗᑦ ᐅᑭᐅᖅᑕᖅᑑᑦ 
ᐃᒪᖓᓂᕐᒥᐅᑕᐅᓪᓗᑎᒃ. ᐊᐃᕖᑦ ᖃᐅᔨᒪᔭᐅᔾᔪᑎᖃᕐᓂᖅᐹᖑᕗᑦ 
ᑐᒑᑯᑖᖏᓐᓄᑦ ᖃᓂᖓᓂᑦ ᐱᕈᖅᐸᒃᑐᓄᑦ. ᑕᒪᕐᒥᒃ ᐊᖑᓴᓪᓗᐃᑦ 
ᐊᕐᓇᓪᓗᐃᓪᓗ ᑑᒑᖃᖅᐴᒃ, 3-ᓂᒃ ᐃᓯᒐᓂᒃ ᐅᖓᑖᓄᑦ 
ᑕᑭᓂᖃᓕᕈᓐᓇᖅᖢᑎᒃ (1-ᒦᑕᑲᓴᒃ). ᐊᖑᓴᓪᓗᐃᑦ ᑕᐃᔭᐅᕗᑦ 
“ᑎᒡᒐᒃ” ᐊᕐᓇᖏᓪᓗ ᑕᐃᔭᐅᓪᓗᑎᒃ “ᐊᕐᓇᓪᓗᐃᑦ.”

ᐊᐃᕖᑦ ᐅᖁᒪᐃᓐᓂᖃᕈᓐᓇᖅᑐᑦ 1,200-ᐸᐅᓐᒥᑦ 3,500-ᐸᐅᓐᒧᑦ 
(544-ᒥᑦ 1,588-ᑭᓗᒍᕌᒻᒧᑦ). ᑲᔫᒐᔪᒃᑐᑦ, ᐃᔾᔪᔪᒻᒪᕆᖕᒥ 
ᑲᐅᖃᖅᖢᑎᒃ. ᑎᒡᒐᐃᑦ ᖃᐅᓪᓗᕐᓂᖅᓴᐅᒐᔪᒃᖢᑎᒃ 
ᐊᖏᓂᖅᓴᐅᓪᓗᑎᒡᓗ ᐊᕐᓇᓪᓗᖕᓂᑦ

ᐃᓕᓐᓂᐊᒃᑲᓐᓂᓚᐅᖅᑕ ᐊᐃᕕᕐᓂᒃ!

ᓇᔪᒐᖏᑦ 
ᐊᐃᕖᑦ ᐅᑭᐅᖅᑕᖅᑑᑉ ᐃᒪᖓᓃᓲᖑᕗᑦ. ᓄᓇᕐᔪᐊᒥ ᓇᓂᕈᓘᔭᖅ 
ᑕᑯᔭᐅᔪᓐᓇᖅᑐᖅ ᓯᕿᓐᓂᖃᑦᑕᕈᓐᓃᖃᑦᑕᕐᓂᖓᑕ ᖃᓂᒋᔮᓂ. 
ᑲᓇᑕᒥ, ᐊᐃᕖᑦ ᑕᑯᔭᐅᓲᖑᕗᑦ ᓄᓇᕗᒻᒥ. ᐅᐱᕐᖔᒃᑯᑦ 
ᐊᐅᔭᒃᑯᓪᓗ, ᐅᓄᖅᑐᑦ ᑕᑯᔭᐅᔪᓐᓇᖅᐳᑦ ᐃᒡᓗᓕᐅᑉ ᐃᒪᖓᓂ. 

ᐊᐃᕖᑦ ᐆᑦᑑᒐᔪᒃᐳᑦ ᑕᕆᐅᑦ ᓯᑯᖏᓐᓂ. ᓵᓐᓂᖅᓴᓂᓗ ᓯᑯᓂ 
ᓇᔪᒐᔪᖕᓂᖅᓴᐅᓪᓗᑎᒃ ᐊᑖᓂᑦ ᐊᖕᒪᕈᓐᓇᖅᑕᒥᖕᓂ.

ᓴᐅᓂᖏᑦ

ᑕᓕᕈᐊᖓ

ᓯᖅᑯᐊᖓ

ᓂᐅᖁᐊᖓ
ᕿᒥᕐᓗᐊ

ᑐᓕᒫᖏᑦ

ᐊᐃᕖᑦ ᑕᑭᔫᑎᓂᒃ, ᕿᕋᑕᔪᓂᒃ ᐅᒥᖃᕐᒪᑕ ᖃᓂᖓᑕ 
ᑐᒑᖏᒃᑕᓗ ᐊᕙᑖᒍᑦ. ᑖᒃᑯᐊ ᐅᒥᖏᑦ ᐃᖅᑲᖓᓂ 
ᓂᕿᒃᓴᖅᓯᐅᕈᑎᒋᓲᖏᑦ.

ᐊᐃᕖᑦ ᕿᓯᖏᑦ ᒥᖅᑯᖃᖅᑰᔨᖏᑦᑑᒐᓗᐊᖅ 
ᐃᖃᖅᑎᐅᔮᖅᑐᑎᒡᓗ,  ᑭᓯᐊᓂᓕ ᐊᑕᖏᖅᖢᓂ 
ᒥᖅᑯᖃᖅᑐᖅ ᓇᐃᑦᑑᑎᑯᓗᖕᓂᒃ! ᑕᓕᕈᐊᖏᒃ ᓯᖅᑯᖏᒡᓗ 
ᒥᖅᑯᖃᖏᑦᑐᑐᐊᑦ. ᓂᓚᒪᔪᑦ, ᒥᖅᑯᖃᖏᑦᑐᑦ ᑕᓕᕈᐊᖏᑦ 
ᓯᖅᑯᖏᓪᓗ  ᐃᒫᒍᑦ ᓱᒃᑲᓕᔾᔪᑎᒋᓲᕆᕙᐃᑦ.

ᐊᐃᕕᐅᑦ ᑐᒑᖏᒃ, ᑭᒍᑎᒐᓗᐊᖏᒃ.  
ᐊᖏᔪᑦ ᑭᓯᐊᓂ, ᐊᑑᑎᖃᐅᑯᓘᔭᕐᒪᑎᒃ. 
ᐊᐃᕕᑦ ᑐᒑᕐᒥᓂᒃ ᐊᑐᕈᓐᓇᕆᕗᑦ ᓯᑯᒥ 
ᑕᕝᕙᓂᑦᑕᐃᓐᓈᕈᑎᒋᓗᒋᒃ. ᐃᒫᓃᖦᖢᑎᒡᓕ, 
ᓯᑯᒥᒃ ᓱᕋᒃᑎᕆᔾᔪᑎᒋᔪᓐᓇᕆᕚᒃ ᐊᑖᓂᖔᖅ 
ᐊᓂᖅᓵᕐᕕᓕᐅᕋᓱᒡᓗᑎᒃ. 

ᑑᒑᖏᒃ ᐊᑑᑎᖃᕆᕗᑦ ᓴᐳᒻᒥᔾᔪᑎᒋᓪᓗᓂᒋᒃ 
ᓂᕐᔪᑎᓂᑦ ᐊᐃᕝᕙᒐᓱᓲᓂᑦ, ᓲᕐᓗ ᓇᓐᓄᓂᒃ. 
ᐅᖃᐅᓯᐅᓯᒪᖕᒪᑦ ᐋᕐᓗᐃᒡᒎᖅ ᑲᑉᐱᐊᓱᖕᒪᑕ 
ᐊᐃᕕᕐᓂᒃ ᑐᒑᖏᖕᓄᑦ!

ᑐᒑᖏᑦ ᐅᒥᖏᑦ ᑕᓕᕈᐊᖏᑦ ᓴᖅᐱᖏᓪᓗ

ᓂᕿᖏᑦ
ᐊᐃᕖᑦ ᓂᕿᖃᒐᔪᖕᒪᑕ ᒥᑭᑦᑑᑎᑯᓗᖕᓂᒃ - ᐊᒻᒨᒪᔪᓂᒃ 
ᑯᑭᐅᔭᕐᓂᒡᓗ - ᐃᒪᐅᑦ ᐃᖅᑲᖓᓂᕐᒥᐅᑕᓂᒃ. ᐃᒪᖅ 
ᐃᓱᒐᔪᖕᓂᖓᓄᑦ ᑖᖅᖢᓂᓗ, ᐊᐃᕖᑦ ᐅᒥᖕᒥᓂᒃ ᐊᑐᓲᖑᕗᑦ 
ᓂᕆᔭᒃᓴᖅᓯᐅᕈᑎᒋᓪᓗᒋᑦ. ᐃᖅᑲᖓ ᐅᒥᖕᒥᓄᑦ ᐃᒃᐱᒋᓪᓗᒍ 
ᓂᕆᔭᒃᓴᖅᓯᐊᓲᖑᕗᑦ. 

ᖃᐅᔨᔭᐅᖃᑦᑕᖅᓯᒪᕗᑦ ᐊᐃᕖᑦ ᐃᖅᑲᖓᓂ ᓂᕆᓇᓱᒃᑐᑦ ᐃᑲᕐᕋᓂᒃ 
79-ᓂᒃ ᓄᖅᑲᓚᐅᕋᑎᒃ, ᐊᓂᖅᓵᕆᐊᖅᑐᑐᐃᓐᓇᖅᐸᒃᖢᑎᒃ. 
ᓂᕆᓇᓱᖕᓂᕐᒥᖕᓂ, ᐊᑕᐅᓯᖅ ᐊᐃᕕᖅ ᓂᕆᔪᓐᓇᖅᐳᖅ ᐅᓄᖅᑐᓂᒃ  
ᑕᐅᓴᖏᓐᓃᑐᓂᒃ! ᐃᓛᓐᓇᒃᑯᑦ, ᐊᐃᕖᑦ ᖃᐅᔨᔭᐅᖃᑦᑕᖅᓯᒪᖕᒥᔪᑦ 
ᐃᖃᓗᒃᑐᑦ ᓇᑦᑎᖅᑐᓪᓗ ᓂᕆᓪᓗᒋᑦ. ᐅᖃᐅᓯᐅᓯᒪᔪᖅ ᐊᐃᕖᑦ 
ᐃᑎᔪᕕᖕᒥᐅᑕᐃᑦ ᓇᑦᑎᕐᓂᒃ ᐱᔪᒻᒪᐅᔭᕆᐊᖏᓐᓂᒃ.

ᐊᒻᒨᒪᔪᐃᑦ

ᑯᑭᐅᔭᐃᑦ

ᐆᒐᖅ

ᐊᐃᕖᑦ ᕿᑐᕐᖓᖏᑦ ᑕᐃᔭᐅᕗᑦ ᐊᐃᕕᓛᖅ ᐅᐱᕐᖔᒃᑯᑦ 
ᐃᕐᓂᐊᖑᒐᔪᒃᑐᑦ. ᐃᓅᕋᑖᑦ ᐊᐃᕕᓛᑦ ᐊᖏᔫᕙᒌᓲᖑᕗᑦ 
ᐃᕐᓂᐊᖑᓪᓗᑎᒃ. ᐅᕿᖏᓐᓂᖃᕈᓐᓇᖅᑐᑦ 165-ᐸᐅᓐ 
(75-ᑭᓗᒍᕌᒻ)! 

ᐊᐃᕕᓛᑦ ᐃᖏᕐᕋᔪᓐᓇᑲᐅᑎᒋᓲᑦ ᐃᕐᓂᐊᖑᓪᓗᑎᒃ, ᑭᓯᐊᓂᓕ 
ᐊᓈᓇᒥᓂᑦ ᐊᒫᒪᖃᑦᑕᖅᑐᑦ ᐊᕐᕌᒎᓗᐊᖅᑐᒥᒃ.

ᐊᐃᕕᓛᖏᑦ

12 13



ᐱᓇᓱᒃᑎᖏᑦ
 
ᓲᖃᐃᒻᒪ ᐊᐃᕖᑦ ᐊᖏᔫᒐᒥᒃ ᑐᒑᖏᓪᓗ ᐅᓗᕆᐊᓇᖅᖢᑎᒃ, 
ᐅᓄᖏᑦᑐᑯᓗᖕᓂᑦ ᓂᖃᕆᔭᐅᓇᓱᖃᑦᑕᖅᑐᑦ. “ᐱᓇᓱᒃᑎᖏᑦ” 
ᑕᒪᒃᑯᐊᖑᕗᑦ ᓂᕐᔪᑎᑦ ᐊᐃᕝᕙᒐᓱᓲᑦ ᓂᕿᒋᔪᒪᓪᓗᒍ. 

ᐊᐃᕕᕐᓂᒃ ᓂᕿᖃᕋᓱᓲᑐᐊᖑᕘᒃ ᓇᓄᐃᑦ ᐋᕐᓗᐃᓪᓗ. ᑕᒪᕐᒥᒃ 
ᐋᕐᓗᐃᑦ ᓇᓄᐃᓪᓗ ᐱᓇᓲᒍᒻᒪᐅᕗᑦ ᐊᐃᕕᓛᖏᓐᓂᒃ ᐅᕝᕙᓘᓐᓃᑦ 
ᐋᓐᓂᖅᓯᒪᔪᓂᒃ ᓄᑭᖃᑦᑎᐊᖏᑦᑐᓂᒃ. ᖃᓄᐃᖏᑦᑎᐊᖅᑐᑦ 
ᐃᓐᓇᐅᓪᓗᑎᒃ ᐊᐃᕖᑦ ᐱᔭᕐᓂᖏᓐᓂᖅᓴᐅᖕᒪᑕ ᐃᔾᔪᔪᒥᒃ 
ᑲᐅᖃᕐᓂᖓᓄᑦ ᑐᖔᖏᖕᓄᓪᓗ. 

 

ᐃᓛᓐᓂᒃᑯᑦ ᓇᓐᓄᒧᑦ ᐱᒋᐊᖅᑕᐅᒃᐸᑦ ᐊᐃᕕᖅ, ᐃᑲᕐᕋᒐᓵᓗᖕᓂᒃ 
ᐅᓇᑕᕈᓐᓇᖅᑑᒃ, ᓇᓄᕐᓗ ᐋᓐᓂᖅᑕᐅᔪᓐᓇᖅᖢᓂ ᐊᐃᕕᖅ 
ᖃᓄᐃᓕᖖᒋᑎᓪᓗᒍ. 

ᐊᐃᕖᑦ ᑲᑎᖖᒐᔪᒻᒪᐅᕗᑦ. ᑕᑯᔭᐅᒐᔪᒃᑐᑦ ᐅᓄᖅᑑᓪᓗᑎᒃ 
ᑲᑎᖖᒐᔪᑦ “ᐆᑦᑐᕐᔪᐊᖑᓪᓗᑎᒃ”. ᐊᐃᕖᑦ ᑲᑎᖖᒐᒐᔪᒃᑐᑦ 
ᐊᑐᓃᖓᓪᓗᑎᒃ, ᑐᑭᖃᖅᑐᖅ ᐊᖑᑎᑦ ᐊᕐᓇᓪᓗᐃᓪᓗ 
ᐊᑐᓃᖓᖃᑦᑕᖅᑐᑦ.

ᐊᐃᑰᑦ ᑎᒡᖓᖏᑦ ᐃᒻᒥᖕᓄᑦ ᓂᑲᒋᖃᑦᑕᐅᑎᖏᒻᒪᑕ ᐊᐃᕖᑦ 

ᓂᕐᔪᑎᑦ ᑲᑎᖖᒐᖃᑎᒌᓲᑦ

ᑎᒡᒐᖏᑦ ᐃᒻᒥᖕᓄᑦ ᓂᑲᒋᖃᑦᑕᐅᑎᖏᒻᒪᑕ ᐊᕐᓇᓪᓗᖕᓂᒃ 
ᓄᓕᐊᒐᒃᓴᖅᓯᐅᓕᕌᖓᒥᒃ. ᐱᒋᐊᖅᓴᕋᐃᒃᑭᓪᓗᑎᒡᓗ 
ᐃᓂᑦᑎᐊᕙᐅᓂᖅᐹᒥᒃ ᐅᓇᑕᐅᑎᖃᖅᑎᓪᓗᒋᑦ. 
ᑐᒑᕐᒥᖕᓂᒃ ᐅᓇᑕᐅᑎᖃᓲᖑᕗᑦ, ᐃᓛᓐᓂᒃᑯᓪᓗ 
ᐊᐅᓈᓕᖅᑐᒻᒪᕆᐅᓲᖑᓪᓗᑎᒃ. ᐊᖏᓛᖅ ᐊᐃᕕᖅ ᑕᑭᓛᖕᓂᒃ 
ᑐᒑᖃᖅᖢᓂ ᑕᐸᒋᔭᐅᖏᓐᓂᖅᐹᖑᓲᖑᕗᖅ.

ᑐᓴᕈᒥᓇᖅᑐᑦ

ᐃᖏᕐᕋᓪᓗᑎᒡᓗ ᐅᖅᑰᓂᐊᕋᒥᒃ ᐅᑭᐅᖅᑕᖅᑐᒥ 
ᓂᒡᓕᓇᖅᑐᒻᒪᕆᖕᒥ, ᐊᐃᕖᑦ ᓱᒃᑲᐃᓕᒋᐊᖅᑎᑦᑎᔪᓐᓇᖅᑐᑦ 
ᐆᒻᒪᑎᒥᖕᓂᒃ. ᐊᐃᕖᓪᓗ ᐃᔾᔪᔪᒻᒪᕆᖕᒥᒃ “ᐅᖅᓱᖃᕐᒪᑕ” 
ᐅᖅᑰᔾᔪᑎᒋᓪᓗᓂᐅᒡᓗ. 

ᐃᓛᓐᓂᒃᑯᑦ, ᐊᐃᕖᑦ ᓯᑯᓃᖦᖢᑎᒃ ᐅᖓᓯᒃᑐᒻᒪᕆᖕᒧᑦ 
ᐃᖏᕐᕋᓲᖑᖕᒥᔪᑦ. ᖃᑭᒐᒥᒃ ᓯᑯᒧᑦ ᓯᓂᒃᖢᑎᒃ ᓯᑯ ᐃᖏᕐᕋᑎᓪᓗᒍ 
ᐃᒫᒍᑦ. ᐃᖅᑯᒻᒪᕋᒥᒃ, ᓂᕿᒃᓴᖅᓯᐅᓕᖅᖢᑎᒃ ᐅᐸᒃᑕᒥᖕᓂ.

ᐊᐃᕖᑦ ᓄᓇᒃᑯᑦ ᓱᒃᑲᐃᑦᑑᒐᓗᐊᑦ, ᑭᓯᐊᓂᓕ ᐃᒫᓂ 
ᓱᒃᑲᔪᒻᒪᕆᐅᖕᒪᑕ. ᐊᐃᕕᖅ ᐃᖏᕐᕋᔪᓐᓇᖅᑐᖅ 4-ᒪᐃᓪ-ᓂᒃ 
ᐃᑲᕐᕋᖅ (6 ᑭᓛᒥᑐᐸᓗᖕᓂᒃ). ᖃᐅᔨᔭᐅᖃᑦᑕᖅᓯᒪᔪᑦ ᐃᓚᖏᑦ 
ᐃᖏᕐᕋᔪᑦ 21-ᒪᐃᓪ-ᓂᒃ ᐃᑲᕐᕋᑦ 21mph (34-ᑭᓗᒦᑕ). 

ᐃᒫᓂ ᐃᖏᕐᕋᓪᓗᑎᒃ ᐊᐃᕖᑦ ᓯᓂᖖᒌᓐᓇᕈᓐᓇᖅᐳᑦ ᐊᑯᓂᐊᓗᒃ. 
ᐊᐃᕕᖅ ᐃᖏᕐᕋᔪᓐᓇᖅᑐᖅ ᐅᓪᓗᓄᑦ ᐱᖓᓱᓄᐊᕐᓗᒍ. ᑭᓯᐊᓂᓕ 
ᓄᓇᒦᖦᖢᑎᒃ ᓯᓂᒐᔪᒃᑐᒻᒪᕇᑦ. ᖃᐅᔨᔭᐅᖃᑦᑕᖅᓯᒪᔪᑦ ᐊᐃᕖᑦ 
ᐃᓚᖏᑦ ᓯᓂᒃᑐᑦ ᐃᑲᕐᕋᓄᑦ 19-ᓄᑦ!

ᖃᓕᕇᑦ 
ᐅᖅᓱᖏᑦ

ᐊᑐᖅᑕᐅᔾᔪᑎᑐᖃᖏᑦᓂᕐᔪᑦ ᑲᑉᐱᐊᓇᖅᑐᖅ
ᑎᒡᒐᐃᑦ ᐃᖅᓯᓇᖅᑐᑦ ᐊᒻᒪ ᑎᒡᒐᐃᑦ ᐃᓄᑐᐊᑦ, ᐃᓚᖃᖏᑦᑐᑦ, 
ᑲᑉᐱᐊᓇᕈᓐᓇᕐᒪᑕ ᐃᓄᖕᓄᑦ. ᐃᓚᖏᑦ ᐊᐃᕖᑦ ᐅᒥᐊᕐᒥᒃ 
ᐱᒋᐊᖅᑐᑦ ᖃᐅᔨᔭᐅᖃᑦᑕᖅᓯᒪᔪᑦ. ᓄᐃᓴᔪᐊᓘᓪᓗᑎᒃ 
ᓄᐃᔭᖅᑐᑦ ᑎᒡᒐᐃᑦ, ᑎᒥᓕᒫᑲᓴᖓ ᓄᐃᕙᒃᖢᓂ, 
ᓇᐅᑦᑎᖅᓱᕆᐊᖃᕐᓂᕋᖅᑕᐅᔪᑦ.

ᐃᓄᐃᑦ ᐊᐃᕝᕙᒐᓱᓲᖑᖕᒪᑕ ᓂᕿᒃᓴᓂᒐᓱᒃᖢᑎᒃ. ᐊᐃᕕᐅᑦ 
ᓂᕿᖓᓂᒃ ᐱᓕᕆᐊᖃᕐᓂᐅᒋᕗᖅ ᕿᖕᓂᓂᖅ ᐃᒍᓇᖅᓯᐊᕆᓪᓗᒍ. 
ᐃᓄᒃᑎᑐᑦ, ᕿᖕᓂᔭᐅᓯᒪᔪᖅ ᓂᕿ ᑕᐃᔭᐅᖕᒪᑦ “ᐃᒍᓇᖅ.” 
ᐃᒍᓇᖅ ᐅᖏᕐᓚᒃᓯᒪᓪᓗᓂ ᓴᐅᔭᐅᓲᖑᕗᖅ, ᑕᖅᑭᒐᓴᐃᑦ 
ᐊᓂᒍᖅᐸᑕ ᖃᓗᕋᖅᑕᐅᓗᓂ ᓂᕿᒋᔭᐅᓂᐊᖅᖢᓂ. ᐅᓄᖅᑐᓂᑦ 
ᒪᒪᕆᔭᐅᔪᖅ ᐃᒍᓇᖅᓯᒪᔪᖅ ᓂᕿ, ᑭᓯᐊᓂᓕ ᑎᐱᒃᑭᒻᒪᕆᐅᖕᒪᑦ. 

ᐃᓄᐃᑦ ᓴᒃᑯᑐᖃᖏᑦ ᓴᓇᔭᐅᓯᒪᕙᓚᐅᖅᐳᑦ ᐊᐃᕕᐅᑦ ᑐᒑᖏᓐᓂᑦ 
ᓴᖖᒋᔪᒻᒪᕆᐅᖕᒪᑕ. ᐃᓄᐃᑦ ᓴᓇᔪᓐᓇᓚᐅᕐᒪᑕ ᑐᒑᕐᒥᒃ 
ᑮᓐᓇᒃᖢᒍᓗ ᐊᖑᓇᓲᑎᒻᒪᕆᖕᓂᒃ ᓴᓇᔾᔪᑎᒋᓪᓗᒍ. 

ᕼᐋᕕ ᐸᓂᐊᑉ ᐃᓅᓚᐅᖅᓯᒪᔪᖅ ᐃᒡᓗᓕᐅᑉ ᖃᓂᒋᔮᓂ. 
ᑎᒍᐊᖃᖅᑐᖅ ᒥᐊᓚᓂ, ᐄᑕᓂ, ᓯᓐᑎ, ᒨᓯᔅ, ᐋᒡᓂᔅ, ᐊᒻᒪᓗ ᑳᑐᕆᓐ. 
ᓂᐱᓕᐅᕆᐊᒃᓴᖅ ᐅᓂᒃᑳᖅᑐᐊᓂᒃ ᖁᕕᐊᒋᔭᓕᒃ, ᐅᓂᒃᑳᖅᑐᐊᕈᒪᐅᓪᓗᓂᓗ. 
ᓇᔭᖏᒃ ᒪᒃᑯᒃᑎᓪᓗᒋᑦ, Hᐋᕕ ᐊᔾᔨᖖᒍᐊᓕᖕᓂᒃ ᕿᒥᕐᕈᐊᒐᕐᓂᒃ 
ᑎᒍᓯᕙᓚᐅᖅᓯᒪᔪᖅ ᐅᓂᒃᑳᖖᒍᐊᕐᓂᐊᖅᑕᖏᓐᓂᒃ ᐊᔾᔨᖖᒍᐊᖏᓐᓂᒃ 
ᒪᓕᒡᓗᓂ. ᓇᔭᖏᒃ ᖃᓪᓗᓇᐅᔭᕈᓐᓇᖅᑐᑦ ᑕᒪᐅᖖᒐᕌᖓᑕ 
ᐅᖃᐅᑎᕙᓚᐅᖅᓯᒪᔭᖏᒃ ᐊᕙᓃᖁᓪᓗᓂᒋᒃ ᖃᓪᓗᓈᑎᑐᑦ 
ᐅᖃᓕᒫᕈᓐᓇᖅᐸᒌᕐᒪᑕ. ᑐᓴᕐᓂᕈᓱᖕᓂᖅᓴᐅᓚᐅᖅᓯᒪᖕᒪᑕ ᐅᓂᒃᑳᖅᑕᖏᓐᓂᒃ 
ᐊᔾᔨᖖᒍᐊᓂᒃ. 

ᐱᐊᓐ ᓵᓇᓐ ᑲᓇᑕᒥ ᐃᓅᓂᑰᓪᓗᓂ, ᓵᓚᒃᓴᐅᓯᐊᖃᑦᑕᖅᓯᒪᓪᓗᓂ 
ᑎᑎᕋᐅᔭᖅᑎ, ᐊᐅᓚᔫᓕᐅᖅᑎ, ᒪᕐᕉᖕᓄᓪᓗ ᐊᑖᑕᒋᔭᐅᓪᓗᓂ. 
ᐃᓕᓐᓂᐊᖃᑕᐅᓂᑯ ᓯᐅᕆᑕᓐ ᓯᓚᑦᑐᖅᓴᕐᕕᖓᓂ ᑎᑎᕋᐅᔭᕐᓂᕐᒧᑦ, 
ᐱᐊᓐ ᐃᖅᑲᓇᐃᔭᖃᑦᑕᖅᓯᒪᔪᖅ ᖃᐅᔨᒪᔭᐅᔪᒻᒪᕆᖕᓄᑦ ᐱᖃᓯᐅᑎᓪᓗᒋᑦ 
ᓈᓴᓄ ᔨᐅᒍᕌᕕᒃ, ᕉᓕᖕ ᔅᑑᓐ, ᒍᓘᑉ ᐊᓐ ᒪᐃᓪ, ᐅᐊᓪ ᓯᑐᕇᑦ 
ᔫᓄ, ᓇᐃᑭ, ᓂᔾᔭᐅᓯᐅᖅᑎᑦ, ᕿᒥᕐᕈᐊᒐᓕᐅᖅᑎᓄᓪᓗ. 2008-ᒥ 
ᓵᓚᒃᓴᓚᐅᖅᑐᖅ ᐊᓯᔾᔨᖅᑕᖅᑐᒥᒃ ᑎᑎᕋᐅᔭᕐᓂᕐᒧᑦ, ᓵᓚᒃᓴᐅᓯᐊᖅᖢᓂᓗ 
ᐱᐅᓛᖑᓂᕐᒧᑦ ᑎᑎᕋᐅᔭᕐᓂᕐᒧᑦ 1998-ᖑᑎᓪᓗᒍ, ᑎᑎᕋᐅᔭᒐᖏᓪᓗ 
ᓂᕈᐊᒐᒃᓴᕈᖅᑎᑕᐅᓚᐅᕐᒥᔪᑦ ᑲᓇᑕᒥ ᑕᕐᕆᔭᐅᓯᐅᕐᓂᕐᒧᑦ 2014-ᒥ. 
ᐅᓪᓗᒥᐅᔪᖅ ᐱᐊᓐ ᐃᖅᑲᓇᐃᔭᖅᑐᖅ ᓰᕕᓰᒃᑯᓐᓄᑦ ᐅᓪᓗᒃᑯᑦ ᐅᓐᓄᒃᑯᓪᓗ 
ᑎᑎᕋᐅᔭᖅᑎᐅᖃᑕᐅᔪᖅ ᓄᓇᖃᖅᑳᖅᓯᒪᔪᑦ ᕿᒥᕐᕈᐊᒐᓕᐅᖅᑎᓄᑦ. 




